
sþ. 430. Nefndarálit [162. mál]
um till. til þál. um vegáætlun fyrir árin 1977-80.

Frá 1.minni hl. fjárveitinganefndar.

Tillögu til þingsályktunar um vegáætlun fyrir árin 1977-1980 var vísað til fjvn.
hinn 24. febr. s. 1, Síðan vann nefndin sem heild svo til ekkert að málinu, en meiri
hl. n. sat að störfum með starfsliði Vegagerðarinnar og lagði fyrir fáum dögum fram
endanlegar ákvarðanir sínar um skiptingu fjár milli stofnbrauta og þjóðbrauta og
um útdeilingu þess milli kjördæma svo og um nokkra tilfærslu milli útgjaldaliða.

Þetta eru algjörlega ný vinnubrögð við afgreiðslu mála í fjvn., þar sem n. öll
eða undirnefndir skipaðar fulltrúum meiri hl. og minni hl. hafa jafnan unnið að
tillögugerð um skiptingu fjár milli kjördæma eða til einstakra verkefna. Með þeim
hætti hefur verið leitast við að tryggja að skoðanir einstakra nefndarmanna kæmu
fram áður en tillögur væru gerðar og að sem best samstaða yrði um skiptingu



fjárins, enda þótt ágreiningur kynni að vera um hve háum heildarupphæðum skyldi
verja til hvers málaflokks.

Af þessum nýju vinnubrögðum leiðir, að fulltrúar Alþýðubandalagsins i n.
eiga ekki aðild að skiptingu vegafjár milli kjördæma, þótt þeir hafi á hinn bóginn
tekið þátt í að deila hinum skörnmtuðu upphæðum milli einstakra verkefna í
sínum kjördæmum.

Fulltrúar Alþýðubandalagsins telja ástæðu til að átelja það, hver vinnubrögð
voru viðhöfð við afgreiðslu vegáætlunar að þessu sinni, 08 eru þeirrar skoðunar
að öllum væri fyrir bestu að virtar verði framvegis þær vinnureglur, sem jafnan hafa
áður verið viðhafðar og lýðræðislegri eru.

Ýmsir landsmenn kunna að hafa talið að við stjórnarskiptin 1974 rynni upp
tímabil aukinna umsvifa í vegamálum. Þau voru nú annars vegar i höndum Fram-
sóknarflokksins sem vill láta telja sig sérstakan baráttuflokk fyrir byggðastefnu,
en raunverulegur stuðningur við dreifðar byggðir byggist ekki síst á framkvæmdum
í vegamálum. Hins vegar var ákvörðunarvaldið nú komið í hendur Sjálfstæðisflokks-
ins, sem svo mjög hafði deilt á vinstri stjórnina fyrir að hún verði of litlu fé til
vegaframkvæmda, einkum væri ástæða til að auka framlög ríkissjóðs til Vegasjóðs
eða tryggja Vegasjóði tekjur sem áður runnu til ríkissjóðs. Ekki spillti það horfunum
um auknar framkvæmdir í vegamálum að nokkrir þingmenn hinnar nýju ríkisstjórnar
komu fram á Alþingi samþykkt laga mn sérstaka fjáröflun, 500 millj. kr. á ári í
4 ár, til framkvæmda við Norður- 08 Austurveg og lögðu við afgreiðslu málsins
mikla áherslu á, að hér yrði um fjármagn að ræða sem kæmi algerlega til viðbótar
því, sem áður hefði verið varið til vegamála og væri allt of lítið.

En efndirnar hafa orðið æðifjarri fyrirheitunum. Vegaframkvæmdir hafa verið
skornar niður með hverri vegáætlun, sem núv. stjórnarflokkar hafa staðið að.
Við afgreiðslu vegáætlunar í fyrra töldu þingmenn stjórnarflokkanna þann stór-
fellda niðurskurð, sem þá var framkvæmdur, svo óframbærilegan í raun, að þeir
treystu st ekki til að afgreiða vegáætlun með þeim hætti til 4 ára. Þess í stað var
samþykkt bráðabirgðavegáætlun einungis fyrir s, I. ár og með því látið líta svo út,
að þess væri að vænta að tíminn yrði notaður til þess að gera betur við afgreiðslu
4 ára vegáætlunar á þessu ári. Nú blasa staðreyndirnar við: Ríkisstjórnin hefur ekkert
gert til þess að efla Vegasjóð.

Meiri hl. fjvn. hefur ákveðið 200 millj kr. tilfærslur á útgjaldahlið til þess að
auka með því að nafninu til framlög til nýrra þjóðvega, t. d. með því að skera
niður viðhaldskostnað í upphaflegu þingsályktunartillögunni og færa hluta af út-
gjöldum vegna verkfræðilegs undirbúnings á liðinn til nýrra þjóðvega. Þessir til-
burðir duga þó ekki til þess að leyna því, að enn rýrnar raungildi fjárveitinga til
nýrra þjóðvega.

Samanburður á framlögum til nýrra þjóðvega á bráðabirgðavegáætlun 1976,
2116 millj. kr., þegar frá hafa verið talin verktakalán. og hliðstæðri tölu, 2460 millj.
kr., á vegáætlun nú fyrir árið 1977, sýnir að gert er ráð fyrir 185 millj. kr. lækkun
raungildis fjárhæðarinnar miðað við vísitölu vegagerðar 4634 í ágúst 1976 og 5804
í ágúst 1977. Hefur stjórnarflokkunum þar með tekist að skera niður framkvæmda-
fé í vegamálum í þeim mæli, að fjárveiting í ár þyrfti að hækka um 2067 millj. kr.
frá því sem gert er ráð fyrir eða úr 2460 millj kr. í 4527 millj kr., til þess að um sama
raungildi væri að ræða og í vegáætlun fyrir árið 1974. Fjárveiting til nýrra þjóðvega í
ár nemur þannig að raungildi aðeins 54.5% af fjárhæðinni í vegáætlun 1974 miðað
við vísitölu vegagerðar 2094 stig í ágúst 1974 og 5804 stig í ágúst 1977.

Stjórnarflokkarnir samþykktu í vegáætlun hinn 16. maí 1975 fjárveitingu til
vegaframkvæmda 1977. Sú upphæð, sem þeir ákváðu þá að veita til nýbygginga
vega í ár, nam 2024 millj. á þáverandi verðlagi og jafngildir við endurskoðun veg-
áætlunar nú 3206 millj. kr. (vísitala í ágúst 1~75 3364 stig). Þrátt fyrir hagstæðari
ytri aðstæður en á árinu 1975 skera stjórnarflokkarnir nú niður sína eigin áætlun
um vegaframkvæmdir í ár um 746 millj. kr. að raungildi. Sú fjárveiting til vega-



framkvæmda, sem þeir vilja gera ráð fyrir í ár, þyrfti að hækka um 30.3% til að
jafngildi áætluninni frá 1975 um framkvæmdir á því sama ári.

í stað þess að fjáröflun til Norður- og Austurvegar komi til viðbótar því fjár-
magni, sem áður var veitt til vegaframkvæmda í landinu, eins og heitið var, eru
fjárveitingar til þessara framkvæmda teknar af fjárhæð, sem er einungis 54.5%
af raungildi fjárveitinga, sem áður voru í vegáætlun, og skerða aðrar framkvæmdir
enn frekar. Það er því allt á eina bókina lært varðandi efndir á fyrirheitum um
framkvæmdir í vegamálum.

A sama tíma og framlög til vegaframkvæmda eru þannig markvisst skert með
ári hverju aukast sífellt tekjur ríkissjóðs af gjöldum á bifreiðar og bensín. Í
ár munu heildartekjur ríkissjóðs af innflutningsgjaldi, söluskatti og tollum af bif-
reiðum og bensíni nema um 8150 millj. kr., en greiðslur ríkissjóðs á afborgunum
og vöxtum af lánum Vegasjóðs og beint framlag til Vegasjóðs nema alls 2079 millj.
kr., þannig að ríkissjóður heldur eftir af þessum tekjustofnum 6071 millj. kr.

Fjárveitingar úr Vegasjóði til nýrra þjóðvega hækka frá 1975 til 1977 úr 1866
millj. kr. í 2460 millj. kr., eða um 594 millj. kr., á sama tíma hækkar sú upphæð,
sem ríkissjóður heldur eftir af fyrrgreindum tekjustofnum, um 2811 millj. kr., eða
úr 3260 millj. kr. í 6071 millj. kr., og má þó gera ráð fyrir að þessar tekjur ríkis-
sjóðs séu vanáætlaðar í fjárlögum. Ef miðað er við breytingar á vísitölu vegagerðar
eru nettótekjur ríkissjóðs af þessum tekjustofnum um 907 millj. kr. hærri að raun-
gildi í ár en árið 1975. Raungildi fjárveitinga til nýrra þjóðvega lækkar hins vegar
um 495 millj. kr. á sama tíma.

Þrátt fyrir verulega bættar ytri aðstæður heldur ríkisstjórnin fast við þá stefnu
sína að skera markvisst niður nauðsynlegar framkvæmdir í vegamálum, og virðist
Framsóknarflokkurinn, sem fer með vegamálin í ríkisstjórninni, sætta sig furðuvel
við að einnig á þessu sviði, sem er svo mikilvægt í byggðamálum, komi Sjálfstæðis-
flokkurinn fram stefnu sinni um skipulegan samdrátt samfélagslegra framkvæmda.
A sama tíma eru framkvæmdir einkarekstrarins stjórnlausar með öllu.

Við afgreiðslu vegáætlunar að þessu sinni er mjög látið í það skína, að málefni
Vegasjóðs verði tekin til endurskoðunar og hagur hans réttur, eftir áföllin af stjórnar-
stefnu núverandi ríkisstjórnar. Er þess vissulega að vænta að ríkisstjórnarflokkarnir
heykist á því að halda áfram þeirri stefnu sinni, sem hefur komið vegamálum í
landinu í algert óefni. Hafa ber þó í huga, að svo kann að fara um þessi fyrirheit
stjórnarflokkanna sem önnur, að efndirnar verði ekki í samræmi við fyrirheitin.
Er þar skemmst að minnast að við afgreiðslu bráðabirgðavegáætlunar hinn 11. maí
1976 lýsti samgönguráðherra yfir nauðsyn þess að endurskoða tekjuöflun til vega-
gerðar og áréttaði sérstaklega: "Ég mun reyna að verða til þess að það dragist ekki."
Niðurstaðan er sú, og efndirnar þær, að enn er dregið úr framlögum til nýrra þjóð-
vega, og á óhjákvæmiIegri endurskoðun á tekjustofnum Vegasjóðs bólar ekki.

Alþingi, 25. mars 1977.

Geir Gunnarsson,
frsm.

Helgi F. Seljan.


